
Liite                        Koltansaamenkielinen käännös

  

 
Riikksuåvtõõzz asetõs 

sääʹmasetõõzz muʹttmest 

Riikksuåvtõõzz tuʹmmstõõǥǥ meâldlânji  
muuʹttet sääʹmasetõõzz (133/1997) 16 da 18–22 §, 29 § 4 da 5 momeeʹnt, 31 § 1 momeeʹnt 

jååʹđtemkäpplõõǥǥ da 10 pääiʹǩ di 32, 44, 45 da 55 §, nåkmen ko tõin lie 29 § da 31 § 1 
momeeʹnt jååʹđtemkäpplõk asetõõzzâst 288/2017 da 32 § asetõõzzâst 593/2007, nääiʹt: 
 

16 § 

Plaaneʹtǩǩõõzz tuejjummuš 

Eʹtǩǩõõzz sääʹmlääʹjj 27 §:st jurddum määdd âânnmõõžž kuõskki plaanân tuejjad taarb 
mieʹldd jieʹllemviõkk-kõõskõõzz meärrõõzz vuâđald jieʹllemviõkk-kõõskõõzz veʹrǧǧooumaž. 
Jieʹllemviõkk-kõõskõs vuäitt uʹvdded suʹnne vuäʹppõõzzid tõʹst, mâid plaan tuejjeʹmmen âlgg 
väʹldded lokku. 

Plaanâst âʹlǧǧe pueʹtted õlmmsa vuâđđeemvuâllsa tääl, vuuʹd da jeeʹres ouddõõzz, tõi vueiʹtlva 
vuäǯǯai da kaaupšemhââʹdd mäʹhssem- da jeeʹres luõvtem-määineezvuiʹm. 

Kuäʹss plaan ij leäkku tarbb tuejjeed, tuejjad jieʹllemviõkk-kõõskõs kaaupšemtuʹmmstõõǥǥ 
sääʹmlääʹjj 29 § meâldlânji. 
 

18 § 

Plaan ravvummuš 

Jieʹllemviõkk-kõõskõs âlgg iʹlmmted tuejjuum plaaneʹtǩǩõõzzâst tuõđštõõzzlânji Aanar 
kådda da sääʹmsuåvtõʹsse di määdd ooccjid. Jõs vuuʹdest ij leäkku primmum leʹbe ravvuum 
kääʹvvtummuš, plaaneʹtǩǩõõzz âlgg še ââʹnned Aanar kååʹddest õlmmsest vueiʹnnemnalla 30 
peeiʹv ääiʹj tõn mâŋŋa, ko vueiʹnnemnalla piijjmõõžžâst lij iʹlmmtum nuʹtt ko kååddlaž 
iʹlmmtõõzzid kååʹddest õlmstââʹttet. Plaaneʹtǩǩõʹsse tååđteʹmes ääʹššvuäzzlaž âlgg tååimted 
ǩeerjlaž mošttʼtõõzz plaan vuâstta jieʹllemviõkk-kõõskõʹsse ouddâl vueiʹnnemnalla åårramääiʹj 
puuttmõõžž. 

Jieʹllemviõkk-kõõskõs ravvad plaan. Jõs jällmõõžž leät eʹtǩǩääm ââʹnnemnalla jeeʹres ko tän 
lääʹjj meâldlaž mieʹrid ij-ǥa jieʹllemviõkk-kõõskõõzzâst jeeʹresåʹrnn lääʹjjest leʹddi šiõtlmi 
nuäjain leäkku vuõiggâdvuõtt luõvted riikk mäddjällmõõžž, jieʹllemviõkk-kõõskõs âlgg jiijjâs 
ciâlklmin seʹrdded plaan täin vueʹzzin mädd- da meäʹcctäällministeria čåuʹddemnalla. 

Jieʹllemviõkk-kõõskõs tuʹmmai mäddvuäǯǯamooccmõõžž heelǥummšest leʹbe tõn 
puuttmõõžžâst, jõs oocci ij leäkku jääʹǩǩtam 17 § meâldlânji uvddum kååčč leʹbe ij tieuʹd määdd 
vuäǯǯmõõžž oudldõõzzid leʹbe oocci ij jueʹtǩ mäddvuäǯǯamooccmõõžžâs. Jieʹllemviõkk-
kõõskõs âlgg ouddâl ääʹšš čåuddmõõžž veâl kuullâd oocci, jõs kuullmõõžž jeät leäkku juʹn 
čõõđtam plaan ǩiõttʼtõõllmõõžž õhttvuõđâst. 
 

19 § 

Kauppǩeeʹrj tuejjummuš da vuâllaǩeeʹrjtummuš 

Kauppǩiiʹrjid tuejjad da vuâllaǩeeʹrjat riikk peäʹlest jieʹllemviõkk-kõõskõs. 

Vueʹstti âlgg vuâllaǩeeʹrjted kauppǩeeʹrj jieʹllemviõkk-kõõskõõzz piijjâm 30 suutk kokksaž 
mieʹrrääiʹj seʹst ääštõõzzin, što jieʹllemviõkk-kõõskõs vuäitt ǩiõččâd vuõiggâdvuõđ 
vuästtmõʹšše puuttâm. 

Jeeʹres meärra ko sääʹmlääʹjj mieʹrid luõvtemvuâllsaž jällmõõžž vueʹzzeld kauppǩeeʹrj tuejjad 
da vuâllaǩeeʹrjat riikk peäʹlest jieʹllemviõkk-kõõskõs, jõs tõt lij ravvääm määdd âânnmõõžž 
kuõskki plaan leʹbe jeeʹresnalla tuʹmmjam luõvtummšest. Muđoi mädd- da 
meäʹcctäällministeria âânn huõl peäggtum tååimain. 
 

20 § 

Hââʹdd oʹđđest mieʹrrummuš 

Jõs ouddâl kauppǩeeʹrj vuâllaǩeeʹrjtummuž vuâmmšet, što hââʹdd mieʹrrummšest lij šõddâm 
laʹsǩǩeemvââʹǩǩ leʹbe jeeʹres äiprjõs, jieʹllemviõkk-kõõskõs ravvad hââʹdd oʹđđest. Kuäʹss 
kõõččmõš lij mädd- da meäʹcctäällministeria ravveem määdd âânnmõõžž kuõskki plaanâst, 
mädd- da meäʹcctäällministeria ravvad hââʹdd. Jõs laʹsǩǩeemvââʹǩǩ leʹbe jeeʹres äiprjõs lij 
occkaž, tõn vueiʹtet kueʹđđed vuõiǥeeǩani. 

Jieʹllemviõkk-kõõskõs leʹbe, jõs kõõččmõš lij mädd- da meäʹcctäällministeria ravveem määdd 
âânnmõõžž kuõskki plaanâst, mädd- da meäʹcctäällministeria ravvad še teʹl hââʹdd oʹđđest, jõs 
tääl leʹbe vuuʹd ärvv lij miârkteeinalla mottjam hââʹdd mieʹrrummuž mâŋŋa ij-ǥa kauppǩeʹrjj 
leäkku veâl vuâllaǩeeʹrjtum. 

Mâid 2 momeeʹntest šiõtteet, jääʹǩǩtet suåvldeei vueʹzzin še luõvtemvuâllsaž vuässõõzzi da 
vuõiggâdvuõđi vueʹzzeld. 
 

21 § 

Riikk vuäǯǯmõõžži ååsktõõzz 

Jieʹllemviõkk-kõõskõs âlgg ââʹnned huõl tõʹst, što ååsktõõzz lie nokk pueʹr riikklääinain da 
kaaupšemhâʹddvuäǯǯmõõžžin. Jieʹllemviõkk-kõõskõs maaccat še ååsktõõzzid ǩiiddâlm 
vuäʹmsteeja, ko riikkläinn da kaaupšemhâʹddvuäǯǯmõš lie loopp räjja mahssum. 
 

22 § 

Iʹlmmtõs Mäddmetteemstroiʹttla 

Jieʹllemviõkk-kõõskõs âlgg iʹlmmted sääʹmlääʹjj nuäjain šõddâm ǩiiddõs jällmõõžž 
luõvtummšin, mieʹldd looǥǥeeʹl še peäggtum lääʹjj åålǥpeällsaž mieʹrid šõddâm luõvtummšid, 
mââʹjeeǩani Mäddmetteemstroiʹttla. 
 

29 § 

Mââʹjummuž da korggluõvâsvuõđ 

— — — — — — — — — — — — — — — — — — — — — — — — — — — — — — 
Jieʹllemviõkk-kõõskõs meâtt ooccmõõžž vuâđald mââʹjummuž da korggluõvâsvuõđ, ko 

Aanar kååʹdd mäddvuʹvddjieʹllemvueʹǩǩveʹrǧǧneǩ lij ouddam ciâlkâlm ooccmõõžž diõtt. 
Jieʹllemviõkk-kõõskõs vuäitt miõttâd mââʹjummuž da korggluõvâsvuõđ mieʹrruum 

määinaivuiʹm leʹbe jårrâʹstted miõttum hiâlptõõzz, jõs tõt ǩeäčč, što tõõzz lij mäinn mââʹjummuž 
miõttâm-määinai mieʹldd. 

31 § 

Lääin luõvâsceälkkmõš 

Tõn lââʹssen, mâid sääʹmlääʹjj 37 § 1 momeeʹntest šiõtteet, jieʹllemviõkk-kõõskõs vuäitt 
mieʹrreed riikklääin obbnes leʹbe vuäzzas tâʹlles mååust mäʹhssemnalla. 
— — — — — — — — — — — — — — — — — — — — — — — — — — — — — — 

10) jõs lääin vuäǯǯai lij lääin kaggmõõžž mâŋŋa pueʹtti viiđ eeʹjj ääiʹj pääkkteei määintää 
jõskkâm lääin miõttmõõžž vuâđđan leʹddi toiʹmmjummšes leʹbe miârkteeinalla tuõʹppjam tõn 
leʹbe jieʹllemviõkk-kõõskõõzz miâsttmõõžžtää luõvtam tuärjjõõzz vueʹlnn åårrai 
ââʹnnemjällmõõžž; leʹbe 
— — — — — — — — — — — — — — — — — — — — — — — — — — — — — — 
 

32 § 

Kaaupšemhâʹddvuäǯǯmõõžž luõvâsceälkkmõš 

Jieʹllemviõkk-kõõskõs vuäitt ceäʹlǩǩed luõvâs riikk kaaupšemhâʹddvuäǯǯmõõžž, sääʹmlääʹjj 
33 § 1 momeeʹntest jurddum koolvuässõõzz mieʹldd looǥǥeeʹl, obbnes leʹbe vuäzzas tâʹlles 
mååust mäʹhssemnalla suåvldeei vueʹzzin seämma vuâđaivuiʹm ko lääin vueiʹtet ceäʹlǩǩed 
luõvâs ooudpeäʹlnn 31 § 1 momeeʹnt 2, 4–6 da 8–11 pääiʹǩ mieʹldd. Jieʹllemviõkk-kõõskõs 
vuäitt še ceäʹlǩǩed luõvâs vuäǯǯmõõžž obbnes leʹbe vuäzzas, jõs täälast leʹbe lââʹssvuuʹdest 
leʹddi rajlmid jeät leäkku puâllååsktam tiudd äärvsteez. Riikk-koontâr vuäitt lââʹssen ceäʹlǩǩed 
luõvâs riikk kaaupšemhâʹddvuäǯǯmõõžž jääʹǩǩteeʹl, mâid 31 § 2 momeeʹntest šiõtteet. 
 

44 § 

Rääʹjtõõzzin luõvâspeästtmõõžž da seerd 

Sääʹmlääʹjj 36 §:st da 38 § 3 momeeʹntest jurddum lååʹv, rääʹjtõõzzin luõvâspeästtmõõžž da 
ouddteâđ kuõskki ooccmõõžž âlgg tååimted Aanar kååʹdd 
mäddvuʹvddjieʹllemvueʹǩǩveʹrǧǧnekka, kååʹtt vuõlttad tõn jiijjâs ciâlklmin jieʹllemviõkk-
kõõskõʹsse. Ooccmõʹšše âlgg õhtteed tääl luõvtemǩeeʹrj alggveärlaž leʹbe vuõiggân tuõđštum 
kopion leʹbe hämmaz luõvtemǩeʹrjjen. 

Ko tääl leʹbe vuuʹd, koon laʹsttai sääʹmlääʹjjest jurddum kaaupšemhâʹddvuäǯǯmõš leʹbe läinn, 
obbnes leʹbe vuäzzas luõvtet nobba jeät-ǥa kaaupšemhâʹddvuäǯǯmõõžž leʹbe lääin mieʹrruku 
mäʹhssemnalla mååust, jieʹllemviõkk-kõõskõs vuäitt ooccmõõžž vuâđald seʹrdded 
kaaupšemhâʹddvuäǯǯmõõžž leʹbe lääin obbnes leʹbe vuäzzas luõvtõsvuäǯǯai vaʹstteemnalla. 

Seerd kuõskki ooccâm-mõõntõõllmõõžžâst lij viõǥǥâst, mâid 1 momeeʹntest šiõtteet. 
Ooccmõʹšše õhttuum luõvtemǩeʹrjj leʹbe tõn häämas âlgg ââʹnned seʹst luõvtõsvuäǯǯai 
čõnnõõttmõõžž tõʹst, što son väldd vuäǯǯmõõžž suu vaʹstteemnalla. 
 

45 § 

Mäddmetteemstroiʹttel tuâj 

Mäddmetteemstrooiʹtel âlgg tuejjeed jieʹllemviõkk-kõõskõõzz iʹlmmtõõzz vuâđald 
ǩiiddâlmrekisteera di lääʹjjčuârvvam- da ǩiddeemrekisteera ääʹššvuäzzlaž tääl päikka 
meärkkõõzz tõʹst, što sääʹmlääʹjj nuäjain vuâđđuum tääll lij peäggtum lääʹjj 36 § 1 da 2 
momeeʹntest jurddum rääʹjtõõzzi vuâllsaž. 

Kuäʹss jieʹllemviõkk-kõõskõs lij sääʹmlääʹjj 36 § 2 momeeʹnt nuäjain peästtam luõvâs tääl 
leʹbe tõn vueʹzz peäggtum lääʹjj meâldlaž rääʹjtõõzzin, âlgg jieʹllemviõkk-kõõskõs iʹlmmted tõʹst 

ooudâs Mäddmetteemstroiʹttla kõõččmõõžžâst åårrai rääʹjtõõzzid kuõskki meärkkõõzz meädda 
väʹlddem diõtt ǩiiddâlmrekisteeʹrest di lääʹjjčuârvvam- da ǩiddeemrekisteeʹrest leʹbe 
meärkkõõzz tuejjeem diõtt tääl luõvâspeästtmõõžžâst rääʹjtõõzzin. Mââimõsân peäggtum lij še 
viõǥǥâst, kuäʹss jieʹllemviõkk-kõõskõs lij riiʹǩǩe mååust puättam tääl leʹbe tõn vueʹzz 
õhttvuõđâst tuʹmmjam, što tõn ââʹnet jeeʹres ko sääʹmlääʹjj leʹbe luâttjieʹllemvueʹǩǩlääʹjj mieʹrid. 
 

55 § 

Rääʹjtõõzzin luõvâspiâssmõš 

Kuäʹss sääʹmlääʹjj 67 §:st jurddum jällmõš, kååʹtt lij måtam saaʹmi aazztummšest uvddum 
lääʹjj 3 §:st leʹbe påʹrǧǧmannu 24 peeiʹv 1984 uvddum sääʹmlääʹjj (611/1984) 12 §:st šiõttuum 
rääʹjtõõzzi vuâllsaž, peäss luõvâs täi šiõtlmi meâldlaž ââʹnnem-meäʹrstes, peäss tõt luõvâs 
seämmast še peäggtum rääʹjtõõzzin.  

Mäddmetteemstrooiʹtel âlgg jieʹllemviõkk-kõõskõõzz iʹlmmtõõzz vuâđald tuejjeed ääʹššest 
meärkkõõzz ǩiiddâlmrekisteera di lääʹjjčuârvvam- da ǩiddeemrekisteera nuʹtt ko ooudpeäʹlnn 
45 §:st šiõtteet. 
 

——— 
Tät asetõs puätt viõʹǩǩe täʹlvvmannu 23 peeiʹv 2026  

 
 
Heʹlssnest 19.2.2026 

 
 
 
 

Mädd- da meäʹcctäällminister Sari Essayah 
 
 
 
 

Halltõspiisar Joona Huhtakangas 

